
Cumpromiss pratic u 
manever marsch?
DA CLAUDIA CADRUVI / ANR

I l glindesdi saira è sa derasada la 
nova: La pps e la pld tanschan 

maun per in cumpromiss pertu­
tgant abitaziuns secundaras. Sch’il 
parlament taissa quest cumpro­
miss en la lescha èn las vistas bu­
nas che las regiuns turisticas pon 
prest puspè planisar l’avegnir senza 
intschertezzas. L’alternativa fiss in 
cumbat bunamain sempitern che 
finess cun in referendum cunter la 
lescha d’abitaziuns secundaras e 
forsa cun in naufragi a l’urna. 

I l cumpromiss stumpla trais 
craps da stgarpitsch maltschecs 

ord la lescha. Sco emprim: Novas 
abitaziuns da vacanzas che vegnan 
scrittas ora sin plattafurmas na 
vegnan betg lubidas. Sco segund: 
Hotels vegls e nunrentabels da­
stgan vegnir midads mo per 50 
pertschient en abitaziuns secunda­
ras. Sco terz: Bajetgs vegls, sut il 
chavazzin dubius «erhaltenswerte 
Bauten», na dastgan betg simpla­
main vegnir midads en abitaziuns 
da vacanzas.

I ntgins paucs exponents da la 
pps e pld han handlegià ora 

quest cumpromiss cun Vera Weber 
sco represchentanta dals iniziants. 
Quai è capità en l’ultim mument 
avant la debatta en il cussegl na­
ziunal. Igl è chapaivel che las au­
tras partidas han reagì ier l’em­
prim cun disfidanza. En sasez 
duessan las schliaziuns gea vegnir 
discuttadas en las cumissiuns e 
betg insanua davosaura en «gre­
mis» casuals. 

A la pps han ins renfatschà ier 
en la debatta d’entrada «ma­

nevers marschs». La partida fe­
tschia mo finta da tanscher maun 
perquei ch’ella na fissia uschiglio 
betg credibla sch’ella pretendia da 
metter enturn a moda strica l’in­
iziativa d’immigraziun. Questas 
renfatschas, cunzunt da la pcd e da 
la ps, han gì in tif permalà, damai 
ch’ins n’è betg stà involvì en las 
contractivas cun Vera Weber.

P er cletg n’ha il cussegl naziunal 
betg laschà reger sias decisiuns 

da tals resentiments. Ils impur­
tants puncts dal cumpromiss ha la 
chombra gronda approvà ed oz 
vegnan discuttads ils ultims arti­
tgels. Gia l’emna proxima sa fa­
tschenta la chombra pitschna pu­
spè cun la fatschenta e discutte­
scha las differenzas. En la chombra 
pitschna èn dentant quels pli 
ferms che vulan laschar bajegiar 
dapli abitaziuns da vacanzas. Il 
cumpromiss è pia sin buna via, ma 
anc ditg betg sut tetg.

Abitaziuns da vacanzas – 
ina schliaziun è sin buna via

Iniziants cuntanschan in cumpromiss cun la pld e pps
� (sda/anr) La smanatscha d’in refe­
rendum po influenzar a moda decisiva
ina lescha. Pertutgant l’iniziativa d’a­
bitaziuns secundaras ha la smanatscha
fatg effect. La pld e la pps han fatg con­
cessiuns e pussibilità in cumpromiss.
La cunvegna che represchentants dad
omaduas fracziuns e l’inizianta Vera Weber
han suttascrit il glindesdi saira pertutga
trais puncts contestads da la lescha d’a­
bitaziuns secundaras. La pld e la pps han
confermà da far concessiuns en quests
puncts e Weber ha empermess che sia or­
ganisaziun desistia dal referendum.

Damai ch’i sa tracta tar questas conces­
siuns per gronda part era da las pretaisas
da l’ala sanestra e verda è tut ì tenor plan:
La gronda maioritad dal cussegl naziunal
è stada d’accord ier cun las propostas da
cumpromiss ed ha prendì autras decisiuns
ch’il cussegl dals chantuns pertutgant plirs
puncts impurtants da la lescha.

Nagina excepziun per 
abitaziuns scrittas ora

La pli impurtanta midada è ch’ins ha 
stritgà l’excepziun per abitaziuns che ve­
gnan scrittas ora per dar a fit en l’inter­
net. Questa proposta dal cussegl federal 
aveva chattà ina maioritad en il cussegl 
dals chantuns. Ils adversaris han crititgà 
ch’ins na possia gnanc controllar sche las 
abitaziuns vegnian propi dadas a fit.

Silva Semadeni (ps/GR) aveva gia en 
la cumissiun pretendì da stritgar questa 
excepziun ord la lescha. La pld e pps èn 
ier vegnidas cun la medema proposta. Ils 
sanesters e verds èn stads inchantads da 
questa midada da tenuta. La pps ha den­
tant era stuì tadlar critica pervi da sia 
vieuta. 

Decisiv saja d’impedir in referendum,
ha respundì Adrian Amstutz (pps/BE) sin
las renfatschas. Perquai stoppian ins tan­
scher maun per schliaziuns. E la finala sa­
ja quai bain lubì da vegnir pli perdert.

Cun 146 cunter 42 vuschs ha il cussegl
naziunal stritgà l’excepziun ord la lescha.

Midar hotels vegls 
en abitaziuns

Er ils dus auters puncts dal cumpromiss 
ha il cussegl acceptà a moda clera: Sulet 
bajetgs protegids e bajetgs impurtants 
per il maletg d’in vitg duain ins dastgar 
midar en abitaziuns secundaras. Il cus­
segl dals chantuns aveva decidì che era 
bajetgs «degns da mantegnair» dastgian 

vegnir midads sch’els sajan periclitads 
dad ir en decadenza.

Ils sanesters e verds han refusà quai, 
damai ch’ils chantuns e las vischnancas 
dastgan decider sezs tge che vala sco 
«degn da mantegnair». Quai mainia mo 
a decisiuns arbitrarias, è stà l’argument 
da la sanestra. Quai chaschunia mo ina 
massa cas giuridics, hai gì num da vart da 
la pps. Era la proposta, che hotels nun­
rentabels dastgian midar sulet la mesa­
dad da la surfatscha en abitaziuns secun­

Realisar spert 
segundas abitaziuns

(anr/gc) Il tema «Lescha federala per se­
gundas abitaziuns» è stà en il center da 
l’inscunter dad ier tranter ils represchen­
tants da las medias grischunas e la regen­
za. Quella lescha, cun bleras midadas 
pertutgant pudair construir segundas 
abitaziuns, malgrà l’iniziativa acceptada 
2012, è il cussegl naziunal gist vidlonder 
da tractar.

I ha dà tranter las fracziuns dals libe­
rals e populars ed ils iniziants ina entel­
gientscha cun far trais excepziuns. Per­
suenter duessan ils iniziants renunziar al 
referendum.Vegnì encunter èn ins er als 
postulats als chantuns da muntogna. I 
giaja ina giada per garantir il possess sco 
era per pudair mantegnair il center dal 
vitg tras midar chasas en segundas abita­
ziuns. Pertutgant il niz midà dad hotels 
vuleva il cussegl federal esser generus da 
far ordlonder segundas abitaziuns. Ma il 
cussegl dals stans ha midà quai. Il cussegl 
naziunal vul dentant puspè avair quai.

La maioritad da la cumissiun per 
l’ambient, planisaziun ed energia dal cus­
segl naziunal vul declerar las midadas sco 
urgentas, uschia che la lescha pudess ve­
gnir sancziunada ed ir immediat en vigur 
gist suenter l’acceptaziun. Uschia pudes­
sian ins eliminar spert la malsegirezza 
giuridica. Ils adversaris vesan quai auter. 
Sche la lescha gess en vigur, e vegness alur 
refusada tras in referendum dal pievel, 
augmentassia quai confusiun e malsegi­
rezza. La regenza vesa quai era plitost 
uschia.

Da Granada a Saint-Michel-de-Montaigne
Intoleranza envers populaziuns d’autra cultura

Lavur curta en il Grischun
(anr/gc) Da preschent han 16 manaschis 
introducì en il Grischun lavur curta. Per­
tutgadas èn 136 persunas, principalmain 
d’interpresas da construcziun e produc­
ziun. In trend na sa laschia betg consta­
tar, tenor il qual interpresas cun lavur 
curta declarassan che quella fissia collia­
da cun il dischavantagius curs da midada 
da franc ed euro.

